Монгол Улсын Их Хурлын  намрын ээлжит чуулганы Эдийн засгийн байнгын хорооны 2012 оны 10 дугаар сарын 05-ны өдөр (Баасан гариг)-ийн хуралдаан 10 цаг 50 минутад Төрийн ордны А танхимд эхлэв.
Улсын Их Хурлын гишүүн, Байнгын хорооны дарга Б.Гарамгайбаатар ирц, хэлэлцэх асуудлыг танилцуулж, хуралдааныг даргалав.

Байнгын  хорооны хуралдаанд ирвэл зохих  16 гишүүнээс 10 гишүүн ирж,   58,8 хувийн ирцтэй байв. Үүнд:

Чөлөөтэй: Х.Баттулга, Д.Тэрбишдагва.
Тасалсан: Д.Батцогт, Х.Болорчулуун, Л.Гантөмөр, Ц.Даваасүрэн, Г.Уянга.
Нэг. Монголбанкны Дэд ерөнхийлөгчийг томилох тухай.

Хэлэлцэж буй асуудалтай холбогдуулан Монголбанкны Ерөнхийлөгч Н.Золжаргал, Монголбанкны Дэд ерөнхийлөгчид нэр дэвшигч Э.Батшугар, Улсын Их Хурлын Эдийн засгийн байнгын хорооны зөвлөх Ж.Батсайхан, референт Д.Цэцэгмаа нарын бүрэлдэхүүнтэй ажлын хэсэг байлцав.

Монголбанкны Ерөнхийлөгч Н.Золжаргал Монголбанкны Дэд ерөнхийлөгчид Э.Батшугарыг томилуулах тухай танилцуулав.

Улсын Их Хурлын гишүүн Ц.Оюунгэрэлийн асуусан асуултад нэр дэвшигч Э.Батшугар хариулав.

Улсын Их Хурлын гишүүн С.Дэмбэрэл, Б.Гарамгайбаатар нар нэр дэвшигч Э.Батшугарт хандаж үг хэлэв.

Б.Гарамгайбаатар: -Монголбанкны Дэд ерөнхийлөгчид Э.Батшугарыг томилох тухай асуудлыг Улсын Их Хурлын чуулганы нэгдсэн хуралдаанд оруулах нь зүйтэй гэсэн саналыг дэмжиж байгаа гишүүд гараа өргөнө үү.

Гишүүдийн олонхийн саналаар санал дэмжигдлээ.

Байнгын хорооноос гарах санал, дүгнэлтийг Улсын Их Хурлын гишүүн С.Одонтуяа Улсын Их Хурлын чуулганы нэгдсэн хуралдаанд танилцуулахаар тогтов.

Хуралдаан 09 цаг 50 минутад өндөрлөв.
Тэмдэглэлтэй танилцсан:

ЭДИЙН ЗАСГИЙН БАЙНГЫН ХОРООНЫ ДАРГА



   Б.ГАРАМГАЙБААТАР

Тэмдэглэл хөтөлсөн:

ХУРАЛДААНЫ ТЭМДЭГЛЭЛ ХӨТЛӨГЧ




   Б.БАТГЭРЭЛ
  УЛСЫН ИХ ХУРЛЫН НАМРЫН ЭЭЛЖИТ ЧУУЛГАНЫ

ЭДИЙН ЗАСГИЙН БАЙНГЫН ХОРООНЫ 2012 ОНЫ 
10 ДУГААР САРЫН 05-НЫ ӨДРИЙН ХУРАЛДААНЫ 

ДЭЛГЭРЭНГҮЙ ТЭМДЭГЛЭЛ

Б.Гарамгайбаатар: -Эрхэм гишүүдийн өглөөний амар, амгаланг айлтгая. Өнөөдрийн Эдийн засгийн байнгын хорооны хуралдаанаар нэг асуудал хэлэлцэх байгаа.
Монголбанкны Дэд ерөнхийлөгчийн асуудлыг хэлэлцэхээр оруулж байна. Төв банк /Монголбанк/-ны тухай хуулийн 26-гийн 6.3, Монгол Улсын Их Хурлын чуулганы хуралдааны дэгийн тухай хуулийн 45 дугаар зүйлд заасны дагуу Монголбанкны Дэд ерөнхийлөгчийг томилох тухай саналаа Монголбанкны Ерөнхийлөгч Н.Золжаргал танилцуулна.

Н.Золжаргал: -Төв банкны хуулийн 26 дугаар зүйлийн дагуу Монголбанкнаас Энхбаяр овогтой Батшугарыг Монголбанкны Дэд ерөнхийлөгчид нэр дэвшүүлж байна.

Энхбаяр овогтой Батшугар нь 1987 оны 5 дугаар сарын 19-нд Улаанбаатар хотод төрсөн. 1994-өөс 2000 онд 14 дүгээр сургууль, 2000-2004 онд АНУ-ын дунд сургуульд суралцаж бүрэн дунд боловсрол эзэмшсэн. 2004-2008 онд АНУ-ын Вентлигийн Их сургуульд эдийн засагч, санхүүч мэргэжлээр төгссөн. 2008-2010 онуудад JP Morgan-д санхүүгийн мэргэжилтнээр ажиллаж байсан. Үүний дараа 2011-2012 онд Сод Маргад, 2012 оноос МАХН-ын гадаад харилцаа хариуцсан нарийн бичгийн даргын албыг тус тус хашиж байсан. Англи, орос хэлтэй.

Батшугарын мэдлэг, мэргэжлийн ур чадвар, мэргэжлийн ёс зүй, ажлын туршлагыг харгалзан үзэж, Монголбанкны Дэд ерөнхийлөгчид нэр дэвшүүлж байгаа асуудлыг Байнгын хороо шийдвэрлэж өгнө үү. Энэ асуудалтай холбоотойгоор Авлигатай тэмцэх газраас шаардлагатай бичгийг авсан байгаа. Дээр нь гишүүдэд Батшугартай холбоотой хувийн сонирхлын урьдчилсан мэдүүлгийг энд хэвлэж тараасан байгаа. Энэ асуудлыг Байнгын хороогоор хэлэлцэж шийдвэрлэж өгнө үү гэж хүсэж байна.
Б.Гарамгайбаатар: -Өнөөдрийн хуралдаанд Монголбанкны Ерөнхийлөгч Н.Золжаргал, Монголбанкны Дэд ерөнхийлөгчид нэр дэвшигч Э.Батшугар нар оролцож байгаа.
Монгол Улсын Их Хурлын чуулганы хуралдааны дэгийн тухай хуулийн 45-ын 4-т заасны дагуу Монголбанкны Ерөнхийлөгчөөс болон Дэд ерөнхийлөгчид нэр дэвшигчээс асуух асуулттай гишүүд байна уу?

Ц.Оюунгэрэл гишүүн.

Ц.Оюунгэрэл: -Би нэр дэвшигчийн намтарыг үзлээ. Монголын санхүүгийн тогтолцоонд ер нь  ажиллаж байсан гэсэн тийм юм надад харагдсангүй. Гадаадын нэг банкинд юмуу, хөрөнгө оруулалтын компанид юмуу, санхүүгийн мэргэжилтэн хийж байсан юм шиг байна. Энэ тухайгаа хэлж өгөхгүй юу. GP Morgan-д яг банкинд нь ажиллаж байсан юмуу, эсвэл хөрөнгө оруулалтын бусад салбарт нь ажиллаж байсан юмуу? Ер нь банкны талаар, ялангуяа Монгол дахь банкуудын талаар юу мэдэх вэ? Тэрийг нь л асуумаар байна.
Б.Гарамгайбаатар: -Хэнээс асуув?

Ц.Оюунгэрэл: -Нэр дэвшигчээс.

Б.Гарамгайбаатар: -Батшугар.

Э.Батшугар: -Юуны өмнө та бүхний энэ өглөөний мэнд хүргэе. Би 2008-2010 онд JP Morgan-ны Лондонд байдаг Investment банкинд салбарт Экотто кабель маркет болон компаниуд хөрөнгө босгодог үйл ажиллагаа хийж байсан. Энэ нь хөрөнгө оруулалт банк гэж ойлгож боло. JP Morgan-ы салбарт, Английн Лондон хотын. 

Үйл ажиллагааны гол зорилго нь компанийн үнэлгээ хийх, хөрөнгө босгох, гол нь хөрөнгө босгох гэдэг дээр илүү зах зээл тал руугаа хандсан үйл ажиллагаатай холбоотой байсан. Монголын банкуудын мэдлэг, боловсрол бол таны хэлж байгаа үнэн. Монголд банкинд ажиллаж байгаагүй. Гэхдээ байнга манай Монголын банкуудын үйл ажиллагааг нь гаднаас хардаг, хянадаг, бас судалж байсан. Энэ чиглэлээр мэдээж, манай Монголын банкны систем бол үнэхээр бас л эдийн засгийн гол суурь нь, эдийн засгийн цус нь гэж би ойлгож байгаа. Тэр утгаараа манай банкууд болон арилжааны банкууд маш өндөр хариуцлагатай үйл ажиллагааг хангахын тулд Монголбанкны чиглэл болон хяналт өндөр байх ёстой гэж дотроо боддог. Баярлалаа.
Б.Гарамгайбаатар: -Өөр асуулттай гишүүд, тодруулах зүйл байна уу?

-Асуулт асууж дууслаа. Одоо үг хэлэх гишүүд.

С.Дэмбэрэл гишүүн.

С.Дэмбэрэл: -Би чамд зөвлөгөө өгье дөө. Сайн бичиж аваарай, миний дүү. Нэгэнт залуу хүн томилогдоод явчих байх. Ажилд чинь амжилт хүсье.
Э.Батшугар: -Баярлалаа.

С.Дэмбэрэл: -Хамгийн түрүүнд сая Ц.Оюунгэрэл гишүүний хэлсэн шиг Монголынхоо банкны үйл ажиллагааг системийнх нь хувьд их сайн судлах хэрэгтэй. Тэгж байж шинэ ажилд орно.

Хоёрдугаарт, валютын ханш гээд чиний нүдэн дээр өрнөөд байгаа Банкны хуулиар Монголбанкинд ногдуулсан эдийн засгийн энэ үйл ажиллагааг цаад учир шалтгааныг нь судалж, энэ талаар өөрийнхөө санал, бодлыг гаргаж байх хэрэгтэй. Ингэхийн тулд судалгаа хэрэгтэй.

Гуравдугаарт, зээлжигчдэд, ялангуяа жижиг, дунд бизнесийнхэн, Монголын томоохон компаниуд өнөөдөр банкны салбарын энэ үйл ажиллагаанд хэр зэрэг сэтгэл хангалуун байна гэдэг талаас нь судлах ёстой.
Дөрөвдүгээрт, яг танай банк инфляци гэдгийн нийлүүлэлтийн талын хүчин зүйлүүдийг их эрчимтэй судалж эхэлж байна. Тэрийг судалбал чи амьдрал судалж байна гэсэн үг. Ийм дөрвөн зүйлийг судлаад өөрийнхөө мэдлэгийг Монголынхоо бодит орчноос суралцаад сайжруулаад явах нь зүйтэй гэсэн ийм л санал байна. Баярлалаа.

Б.Гарамгайбаатар: -Батшугарт Байнгын хорооны хувьд хэлэх үг байна. Хамгийн гол нь Монголбанкны Дэд ерөнхийлөгч гэдэг том албан тушаалд залуу хүн очиж байгаад баяр хүргэе.

Хоёрдугаарт, Монголбанкны ерөнхийлөгчтэйгөө илүү нягт, сайн ажиллаарай гэж хүсье. Хамгийн гол нь инфляцийг 8 хувьд хүргэнэ гэсэн энэ зорилтыг биелүүлэх ажиллагаанд маш идэвхтэй, шинэ санаа бодлыг тусгаж, хамтран ажиллагчтайгаа илүү ойр, нягт ажиллаарай гэж хүсье.
Э.Батшугарыг Монголбанкны Дэд ерөнхийлөгчийн албан тушаалд томилуулах тухай саналыг дэмжих нь зүйтэй гэсэн томъёоллоор санал хураалт явуулъя. Дэмжиж байгаа гишүүд гараа өргөнө үү.

Гишүүдийн олонхийн саналаар дэмжигдлээ.

Улсын Их Хурлын нэгдсэн хуралдаанд Байнгын хорооны санал, дүгнэлтийг илтгэх гишүүнийг томилъё. С.Одонтуяа гишүүнийг томиллоо.

Өнөөдрийн хуралдаан дууслаа.

Соронзон хальснаас буулгасан:

ХУРАЛДААНЫ ТЭМДЭГЛЭЛ ХӨТЛӨГЧ

